
OLIY TA’LIM XIZMATLARINI RAQAMLI 
TEXNOLOGIYALAR ASOSIDA TARG‘IB QILISH 

BO‘YICHA XORIJ TAJRIBASI
Musayev Bekjon Shukurillayevich

Annotatsiya: Ushbu maqolada oliy ta’lim xizmatlarini raqamli texnologiyalar asosida targ‘ib qilish bo‘yicha xorijiy tajribalar 
o‘rganilgan. Xususan, AQSH, Yevropa davlatlari, Janubiy Koreya hamda nufuzli xalqaro reytinglarda yuqori o‘rinlarni 
egallagan oliy ta’lim muassasalari faoliyati tahlil qilingan va asosli xulosalar chiqarilgan.

Abstract: This article explores international practices in promoting higher education services through digital technologies. 
Specifically, it analyzes the experiences of the USA, European countries, South Korea, and top-ranked higher education 
institutions according to prestigious international rankings, leading to well-founded conclusions.

Аннотация: В статье изучен зарубежный опыт продвижения услуг высшего образования на основе цифровых 
технологий. В частности, проанализированы практики США, стран Европы, Южной Кореи, а также высших учебных 
заведений, занявших высокие позиции в авторитетных международных рейтингах, и сделаны обоснованные 
выводы.

K I R I S H
Oʻzbekistonda ta’lim xizmatlari bozori raqobat muhitining ta’siri ostida faol rivojlanmoqda. AQSh va 

Buyuk Britaniyada oliy ta’lim xizmatlarining taraqqiyoti ko‘p jihatdan rasmiy veb-saytlar hamda hududiy ta’lim 
portallarining yaratilishi bilan bog‘liq. Sababi, oliy ta’lim muassasalarining (OTM) veb-saytlari va hududiy 
ta’lim portallari maktab bitiruvchilari, abituriyentlar va ularning ota-onalariga oliy o‘quv yurtlari faoliyati, 
kadrlar tayyorlash yo‘nalishlari va ularning kelajakdagi istiqbollari haqida to‘liq ma’lumot olish imkonini beradi. 
Shuningdek, ushbu portallarda ish beruvchilar, mavjud bo‘sh ish o‘rinlari hamda hududdagi kadrlar bozoridagi 
ehtiyojlar to‘g‘risidagi axborotlar ham taqdim etiladi.

M.Yu. Ababkova va O.O. Vasileva jahon amaliyotida marketingning umumiy konsepsiyalarini rivojlantirish 
jarayonida ta’lim xizmatlari marketingining besh bosqichdan iborat rivojlanish modelini taklif qilgan bo‘lib, har 
bir bosqichning o‘ziga xos xususiyatlarini alohida tahlil qilganlar [1]. Ular o‘z tadqiqotlarida oliy ta’lim tizimida 
raqamli texnologiyalardan foydalanish va oliy ta’limni raqamlashtirish jarayoni interaktiv ta’lim marketingi bilan 
bevosita bog‘liq ekanligini alohida ta’kidlaganlar.

Oliy ta’lim xizmatlarini raqamli texnologiyalar asosida taklif qilish 1980–1990-yillarda AQSh kollejlari 
va universitetlari tomonidan masofaviy ta’lim xizmatlarining yo‘lga qo‘yilishi bilan boshlangan [2]. Dastlabki 
eksklyuziv onlayn ta’lim dasturi 1985-yilda, internet hali mavjud bo‘lmagan bir vaqtda, Nyu-Yorkdagi xususiy 
notijorat universitet – The New School tomonidan joriy etilgan. Internetning yaratilishi va keng ommalashishi 
bilan 1994-yildan boshlab AQShda masofaviy ta’lim tizimi jadal rivojlana boshladi va bu holat o‘quv dasturlarining 
raqamli shaklga o‘tishiga sabab bo‘ldi [3].

2000-yillardan boshlab internet texnologiyalari oliy ta’lim tizimiga jadal kirib keldi. Bu texnologiyalar nafaqat 
ta’lim dasturlarini ishlab chiqish va talabalarga yetkazishda, balki ularni samarali targ‘ib qilishda ham keng 
qo‘llanila boshlandi.

O.N. Gubina o‘z tadqiqotlarida ta’lim xizmatlarini zamonaviy modellari asosida targ‘ib qilishda internet 
texnologiyalari, ayniqsa internet-marketing vositalaridan keng foydalanilayotganini ta’kidlaydi [4]. Internet-
marketing hozirgi kunda ta’lim xizmatlarini targ‘ib qilishning ajralmas qismiga aylangan bo‘lib, uning asosiy 

afzalligi shundaki, iste’molchilar cheklanmagan miqdorda ta’lim xizmatlari haqidagi ma’lumotlarni olish 
imkoniyatiga ega.

2000-yillardan boshlab AQShdagi bir qator universitetlar o‘z rasmiy veb-saytlarini yaratdi va ularni ta’lim 
xizmatlarini targ‘ib qilishning asosiy vositasi sifatida faol ishlata boshladi [5]. Bugungi kunda barcha OTMlarning 
o‘z veb-saytlari mavjud bo‘lib, ular orqali asosan xorijiy talabalarni jalb qilishga xizmat qiluvchi o‘quv rejalari, 
fan sillabuslari, mustaqil ishlar ro‘yxati va boshqa tegishli hujjatlar joylashtiriladi. Ayni paytda aksariyat xorijiy 
OTMlar Scopus, ScienceDirect kabi xalqaro ilmiy-texnik bazalarda o‘z profillariga ega bo‘lib, ushbu ma’lumotlar 
monitoring tizimlariga ulanadi. OTMlar ta’lim xizmatlarini keng miqyosda targ‘ib qilishda rasmiy veb-saytlardan 
faol foydalanadilar. Har bir fakultet va kafedra, shuningdek, oliy ta’lim muassasasining asosiy bo‘limlari ham o‘z 
sahifalariga ega bo‘lishga intilmoqda [6].

Veb-saytlarning jozibadorligi va foydalanuvchilarga qulayligi ularning targ‘ibot materiallari sifati bilan 
bevosita bog‘liqdir. Shu boisdan, OTMlar rasmiy veb-saytlarini yaratishda ularning funksional imkoniyatlari, 
dizayni, maqsadi va foydalanuvchilarga qulaylik darajasiga alohida e’tibor qaratishlari zarur.

OTMlarning rasmiy veb-saytlari ta’lim xizmatlarini samarali targ‘ib qilish, maqsadli auditoriyaga kerakli 
ma’lumotlarni yetkazish vositasi hisoblanadi. Biroq veb-saytlar orqali samarali targ‘ib qilish uchun ularning 
havolalarini ham faol ravishda reklama qilish talab etiladi. Xorijiy tajribalar, xususan, QS reytingida yuqori 
o‘rinlarni egallagan OTMlarning veb-saytlariga foydalanuvchilarning qidiruv tizimlari orqali kirish faolligi juda 
yuqori ekanligini ko‘rsatmoqda (1-jadval).

1-jadval. QS reytingidagi nufuzli OTMlarning veb-saytlariga o‘tish manbalari, % [7].

QS reytingidagi OTMlar

saytga o‘tish uchun xavolalar manbai

Qidiruv 
tizimlari 
orqali

Veb-sayt manzili 
orqali to‘g‘ridan-

to‘g‘ri o‘tish

Ijtimoiy 
tarmoqlar 

orqali

Boshqa 
saytdagi 
xavolalar

Garvard universiteti 41,0 32,5 15,2 11,3
Stenford universiteti 46,1 25,4 16,1 12,4
Massachusets texnologiya instituti 51,0 24,7 12,7 11,6

Kembrij universiteti 42,3 30,4 18,1 9,2

Kaliforniya texnologiya institute 43,8 33,1 13,2 9,9
UCL (London universitet kolleji) 40,2 39,7 11,4 8,7
ETH Zurich - Shveytsariya Federal texnologiya 
institute 47,9 36,4 8,7 7,0

London Imperial kolleji 49,0 26,7 12,5 11,8
Chikago universiteti 48,1 23,4 15,3 13,2

Demak, xalqaro nufuzli xorijiy ta’lim muassasalarining veb-saytlariga tashrif buyuruvchilarning o‘rtacha 45 
foizi qidiruv tizimlari orqali kirgan bo‘lsa, 30 foizi veb-sayt manzilini to‘g‘ridan-to‘g‘ri terib kirishgan. Qolgan 14 
foiz foydalanuvchilar ijtimoiy tarmoqlar orqali, 11 foizi esa boshqa saytlar joylashtirgan havolalar orqali saytga 
yo‘naltirilgan.

Xalqaro ta’lim bozorida o‘tkazilgan tadqiqotlar shuni ko‘rsatadiki, QS (Quacquarelli Symonds), THE 
(Times Higher Education) va ARWU (Academic Ranking of World Universities) reytinglariga kiruvchi yetakchi 
universitetlar xorijiy talabalarni jalb qilishda 65 foiz holatda onlayn raqamli kanallardan foydalanmoqda. Jumladan, 
bu yo‘nalishda qidiruv tizimlarida universitet dasturlariga oid ma’lumotlarni joylashtirish, pullik va bepul ta’lim 
portallarida reklama berish, reyting agentliklari va hamkor universitetlarning veb-saytlari orqali xabarnomalar 
yuborish, ijtimoiy tarmoqlar va professional hamjamiyatlar bloglaridan foydalanish keng tarqalgan [8].

Janubiy Koreya bugungi kunda dunyodagi eng ilg‘or axborot-kommunikatsiya texnologiyalariga, tezkor 
internet aloqasiga va keng qamrovli raqamli infratuzilmaga ega bo‘lgan davlatlardan biri hisoblanadi. Koreya 
hukumati hamda Kredu korporatsiyasi kabi yetakchi kompaniyalar mamlakatda zamonaviy texnologiyalardan 
keng va samarali foydalanishni ta’minlamoqda. Kredu korporatsiyasi faoliyati asosan ta’lim va dasturiy ta’minot 
xizmatlariga ixtisoslashgan bo‘lib, u elektron ta’lim, aralash ta’lim, moliyaviy malaka oshirish kurslari va 
6 Sigma dasturlarini ishlab chiqish, ularni sotish yoki ijaraga berish, o‘quv jarayonini boshqarish tizimlarini 
joriy etish, konsalting, nashriyot faoliyati va inson resurslarini boshqarish xizmatlarini o‘z ichiga oladi. Ushbu 
korporatsiyaning yagona milliy ta’lim portali orqali butun mamlakat bo‘ylab ta’lim dasturlari markazlashtirilgan 
tarzda targ‘ib qilinadi [9].

Xorijiy OTMlar tajribasini o‘rganish natijasida oliy ta’lim xizmatlarini raqamli texnologiyalar asosida samarali 
targ‘ib qilishda quyidagi tamoyillarga amal qilish lozimligi aniqlangan:

- iste’molchilarning ehtiyoj va imkoniyatlarini hisobga olish;
- maqsadli auditoriya bilan uzluksiz aloqani saqlash;
- ko‘zga tashlanmaydigan, lekin samarali reklama usullaridan foydalanish;
- taqdim etilayotgan xizmat sifatiga alohida e’tibor qaratish;
- ijodiy va professional yondashuvni joriy etish [10].

X U L O S A  V A  T A K L I F L A R
Xulosa qilib aytganda, AQSh va Yevropa davlatlaridagi QS reytingida yuqori o‘rinlarni egallagan OTMlar 

o‘z maqsadli auditoriyalari bilan aloqani ta’minlashda hali internet mavjud bo‘lmagan davrlardan boshlab 
axborot almashishning an’anaviy shakllarini shakllantirib ulgurgan. Bugungi kunga kelib, bu aloqa kanallari 
raqamli texnologiyalar orqali yanada takomillashtirilmoqda. Jumladan, ta’lim xizmatlarini targ‘ib qilishda rasmiy 
(ochiq) va norasmiy (yopiq) aloqa vositalaridan foydalanilmoqda. Bundan tashqari, universitetlar tomonidan 
foydalaniladigan qo‘shimcha aloqa vositalariga muzeylar, galereyalar, teatrlar, kutubxonalar, ko‘rgazmalar, 
nashriyot loyihalari, ommaviy axborot vositalari, ensiklopediyalar, laboratoriyalar va ilmiy markazlar kiradi.

Ayni vaqtda xorijiy OTMlar o‘z ta’lim xizmatlarini ilgari surishda raqamli vositalardan, jumladan onlayn 
reklama, ijtimoiy tarmoqlar, reyting agentliklari, ixtisoslashtirilgan ta’lim portallari, hamkor veb-saytlar, 
professional bloglar va qidiruv tizimlaridan keng foydalanmoqda. Bu esa ta’lim xizmatlarining global bozorda 
raqobatbardoshligini ta’minlashda muhim omil hisoblanadi.

Yuqorida keltirilgan xalqaro tajriba tahlillaridan kelib chiqib, oliy ta’lim xizmatlarini raqamli texnologiyalar 
asosida targ‘ib qilish bo‘yicha quyidagi taklif va tavsiyalar ishlab chiqildi:

Iste’molchilarga yo‘naltirilgan yondashuvni kuchaytirish: Oliy ta’lim xizmatlarini ommalashtirishda 
zamonaviy reklama vositalari va internet-marketingning ilg‘or, kam xarajatli, yuqori samarali modellari va 
usullaridan foydalanish tavsiya etiladi.

Raqamli platformalarni rivojlantirish: Marketing strategiyasiga mos holda ishlab chiqilgan dasturiy 
ta’minot paketlari – ta’lim portallarini yaratish va ularni mobil qurilmalarga moslashtirish orqali ta’lim jarayoni 
ishtirokchilariga bepul, ochiq ma’lumot olish imkoniyatini taqdim etish. Portal mazmuni muntazam yangilanib 
borilishi, foydalanuvchi tajribasini oshiruvchi vositalar bilan boyitilishi va samaradorlik mezonlariga asoslangan 
baholash tizimi joriy etilishi lozim.

Veb-sayt dizaynini xalqaro tajribaga asoslash: Oliy ta’lim muassasalarining rasmiy veb-saytlarining 
yuqori (header) va quyi (footer) qismlarini xalqaro QS va boshqa reytinglardagi yetakchi universitetlar tajribasidan 
kelib chiqib ishlab chiqish. Bu jarayonda dizayn, funksionallik va foydalanuvchiga qulaylik kabi jihatlarga e’tibor 
qaratgan holda, tajribali IT mutaxassislari ishtirokida veb-arxitektura ishlab chiqilishi tavsiya etiladi.

